
Lefel: Mae’r dasg hon yn addas ar gyfer lefel Uwch

Darn Ffeithiol 
Dylai’r dosbarth ddarllen y darn isod ac ateb y cwestiynau'n seiliedig arno.

Angharad Gwyn yw sylfaenydd y wefan hon, ar ôl iddi hi benderfynu symud yn ôl adre i’r gogledd i fyw wedi cyfnod o weithio i’r BBC yng Nghaerdydd. Bu Angharad yn gweithio yng Nghaerdydd am saith blynedd ac er iddi fwynhau yno’n fawr iawn, y bwriad ar hyd yr adeg oedd symud yn ôl. Gyda chynifer o bobl ifanc yn gadael cefn gwlad Cymru i fynd i fyw i’r ardaloedd dinesig, roedd penderfyniad Angharad fel chwa o awyr iach. Ond mae her yn wynebu’r rhai sydd am symud yn ôl i’r wlad o’r ddinas a dyma oedd testun y rhaglen Taro 9 ym mis Ebrill 2007 wrth iddi ddilyn hynt Angharad tros gyfnod o flwyddyn, yn paratoi i adael ei swydd ddiogel yn ninas Caerdydd a symud yn ôl i gefn gwlad i gychwyn busnes newydd sbon. 

    Bellach mae Angharad a’i gŵr wedi ymgartrefu yn Llandwrog ger Caernarfon ac yn mwynhau prysurdeb y fenter newydd hon. Maent yn rhoi’r pwyslais ar ddarparu anrhegion a nwyddau Cymraeg cyfoes a chwaethus. Yn wir, sbardunwyd Angharad i ddechrau’r fusnes pan nad oedd hi’n gallu cael gafael ar nwyddau unigryw gan wneuthurwyr Cymraeg, yn enwedig ar-lein. Sylweddolodd fod yna alw mawr am wefan soffistigedig sy’n gwerthu’r math yma o nwyddau. Yn sgil hynny, aeth ati i sefydlu’r fenter gan chwalu’r gred nad oes yna gyfleoedd gwaith cyffrous yng nghefn gwlad Cymru. Iddi hi, mae’r we yn cynnig cymaint o bosibiliadau a’r bwriad yw defnyddio potensial y we yn llawn er mwyn hybu’r economi leol. 

    Mae Angharad ond yn gwerthu nwyddau y byddai hi ei hunan yn eu prynu a dywedodd ei bod yn hollol ffyddiog fod yna alw mawr am nwyddau Cymraeg safonol yng Nghymru, Prydain a thu hwnt. Profwyd hynny yn ddiweddar pan gyflwynwyd Adra i lu o Americanwyr fel rhan o ddigwyddiad proffil uchel Wythnos Cymru UDA, digwyddiad blynyddol a gynhelir yn Efrog Newydd fel rhan o ddathliadau Dydd Gŵyl Dewi. Gwahoddwyd cynrychiolwyr Adra i gymryd rhan yn y digwyddiad gan Lywodraeth Cynulliad Cymru er mwyn meithrin cysylltiadau rhwng Cymru ac UDA. 

Cafodd detholiad o nwyddau Adra eu harddangos yn rhan o’r digwyddiadau yn Efrog Newydd a derbyniwyd ymateb gwych iddynt ac mae Angharad yn edrych ymlaen at gael croesawu mwy o gwsmeriaid tramor yn y dyfodol. 

    
Atebwch y cwestiynau:

1. Pryd sefydlodd Angharad y wefan newydd hon? 
2. Pam, yn eich barn chi, roedd Angharad wedi sefydlu busnes newydd?

3. Esboniwch beth ddigwyddodd yn Ebrill 2007.

4. Pa fath o nwyddau sy’n cael eu gwerthu ar y wefan?

5. Beth yw barn Angharad am gyfleoedd gwaith yng nghefn gwlad?
6. Beth ddigwyddodd yn Efrog Newydd ar adeg Dydd Gŵyl Dewi?

7. Beth yw gobaith Angharad ar gyfer y dyfodol?

Trafodwch mewn grwpiau:
1. Ydy cefn gwlad Cymru yn dioddef gan fod ein pobl ifanc yn cael eu denu i Gaerdydd? 

2. A oes angen i ni barhau i greu cysylltiadau busnes gydag America, o gofio’r rhesymau y tu ôl i’r rhyfel yn Irac?  

